KRISTU L-ĦARUF VERU

Mons Lawrenz Sciberras
L-espressjoni l-Ħaruf t’Alla, tinsab darbtejn biss fit-Testment il-Ġdid kollu, u jgħida biss San Ġwann. (1,29.36). Ġwanni jippreżenta ‘l Ġesù bħala (1) bniedem veru, (2) iben ta’ familja, (3) li missieru huwa Ġużeppi, (4) magħruf sew f’Nażaret (1,44-47), (5) bniedem li jgħejja fil-mixi, (6) iħoss l-għatx, u l-ġuħ, (7) jibki lil ħabibu Lazzru. 
Imma barra dan kollu, Ġesù huwa wkoll iben Alla. Għalhekk dak kollu li għamel, għandu valur divin.
Espressjoni unika

Il-vokabularju ta’ S. Ġwann huwa fost l-aktar kumini u mitħadded fil-ħajja ta’ kuljum. Eżempju ilma, dawl, ħobż, ħaruf, ragħaj, merħla, eċċ, pero’ meta miegħu jiżdied xi aġġettiv, allura l-ħsieb isir aktar profond, għoli u teoloġiku. Dritt wara l-magħmudija fil-Ġordan, il-Battista jagħmel definizzjoni unika: “Araw Il-Ħaruf t’Alla li jneħħi d-dnub tad-dinja” (Ġw 1,29). Din ix-xhieda saret lin-nies ta’ Izrael, u dan sabiex in-nies isiru jafu min hu Ġesù. Is-SinottiċI wkoll isemmu l-magħmudija ta’ Ġesù, pero’ l-espressjoni singulari ħaruf t’Alla, ma tinsab imkien aktar. Hija affermazzjoni Kristoloġika awtonoma. Il-Battista jistqarr professjoni ta’ fidi fl-Iben t’Alla li kien sa minn dejjem. 

Is-Simbolu tal-ħaruf:

L-ewwel ħsieb huwa dak tal-qaddes t’Alla li jbati u jħallas għal ħtijiet ta l-oħrajn. Din it-tbatija għandha aktar u aktar valur meta wieħed jiftakar li min qed ibati huwa innoċenti. Fir-raba għanja tal-profeta Isaija dwar il-Qaddej ta’ Yahweh naqraw hekk: “Kien imżeblah u mwarrab mill-bnedmin, bniedem li bata u kien jaf x’inhu l-mard.Iżda hu rafa’ fuqu l-mard tagħna, tgħabba bin-niket tagħna. Iżda hu kien miġruh minħabba dnubietna, misħuq minħabba fi ħżunitna. Għas-saħħa tagħna waqa’ l-kastig fuqu u bis-swat tiegħu sibna l-fejqan tagħna”. (s 53,5).

Għalkemm il-ħsieb tal-qaddej, joqrob ħafna lejn l-idea ta’ espjazzjoni, jigifieri fidwa mid-dnub, pero l-imaġini tal-Haruf hija xi ħaġa differenti għal kollox. Hemm xebħ u rabta sħiħa bejn il-ħaruf meħud għall-qatla, u n-ngħaga mbikkma quddiem min iġiżża:

“Ħaqruh, u hu qagħad għalihom, bla ma biss ma fetaħ fommu; bħal ħaruf meħud għall-qatla, u bħal nagħġa mbikkma f’id min iġiżża ma fetaħx fommu” (Is 53,7).

Interpretazzjoni oħra ċara u preċiża ħafna hija dik ta’ riferenza għall-ħaruf ta’l-Għid tal-Lhud. (Ez 12). San Pawl wkoll jagħmel riferenza qawwija u f’waqtha għal din il-ġrajja: “Il-Ħaruf ta’ l-Għid tagħna li hu Kristu, hu maqtul” (l Kor 5,7). L-istess San Pietru, meta juża t-tipoloġija ta’ l-Eżodu, Pietru ixebbaħ lil Ġesù ma ħaruf mingħajr ebda difett u nuqqas fil-fiżiku tiegħu. “Mifdija bid-demm għażiż ta’ Kristu, li kien bħal ħaruf bla għajb u bla tebgħa” (l Pt 1,19). Hawn Iż-żewġ appostli kellhom f’moħħhom x’sewa il-ħaruf annimal għal-Lhud u x’qed jiswa għal bnedmin kollha il-Haruf t’Alla. U hawn jidher il-qawwa tad-demm. San Ġwann Krisostmu jgħid li biex wieħed jikkonkludu x’jiswa dan id-demm jara ftitr minn fejn ħareġ u mill-liema għanj nixxa. Fi ftit kliem mill-kustat divin.

Ġwanni kien kontinwament jaħseb u jikkonferma bil-provi kemm tassew Ġesù huwa l-Ħaruf ta’ l-Għid li jneħħi d-dnubiet. Il-pedament u t-tipoliġija għal dan kollu huwa l-ġrajja ta’ Eżodu 12. Alla li jkellem lil Mose x’għandu jagħmel u kif iħejji l-ħaruf għal dik l-ikla qaddisa u ta tifkira (zikkaron). Mela l-ħaruf (1) ma kellhom jiksrulu ebda għadma, (2) bid-demm tiegħu iċappsu l-ġnub tal-bibien, u hekk il-mewt ma daħlitx hemm ġew. (3) joqtluħ b’daqqa waħda ta’ sikkina u bi probabilta ġo qalbu. (4) id-demm irid jiħroġ kollu kemm hu.

Għal Ġwanni dan kollu twettaq u sar f’Ġesù, l-Ħaruf veru. Interessanti kif dan kollu qiegħed fl-Evanġelju ta Ġwanni biss. Barra dan, il-mewt ta’ Ġesù hemm fuq il-Golgota, saret fl-istess ħin li fil-bitħa tat-tempju ta’ Ġerusalemm kienu qiegħdin jinqatlu numru kbir ta’ ħrief. Il-missier kien obligat li jmur bil-ħaruf biex joqtlu fil-bitħa, ħalli fil-għaxija jieklu flimkien mal-familja tiegħu. Il-ħaruf kien meqjus bħala vittma tat-tieni grad ta’ qdusija, għalhekk ried bilfors jinqatel fil-bitħa.

Ma teżiżtix tifsira oħra ta’ dan kollu. Spiċċaw il-figuri biex issa daħlet ir-realta’. Dan Ġwanni qed iwasslu bil-fatti kollha. Id-debħiet kollha tal-bhejjem, issa għandhom jagħmlu wisa għal debħa waħda, wisq aktar għola u ta’ siwi, u dan għaliex il-vittma huwa Ġesù stess.

L-irbit ta’ Iżakk (għakeda’)

Id-disponibilta’ sħiħa ta’ Abraham biex joffri lil ibnu Iżakk, tista wkoll toqrob ħafna lejn il-ħaruf t’Alla f’dak li huwa tip ta’ l-iben il-maħbub u waħdieni. Alla kien wiegħed lil Abraham fi xjuħitu li jkollu tifel, u li minn dan il-wild imbagħad joħroġ nisel tassew kbir. Issa dan l-istess Alla qed jitlob minn Abraħam biex joffrilu lil ibnu. “Aqbad lil ibnek il-waħdieni li inti tħobb, lil Iżakk umur lejn l-art ta’ Morija, u hemm offrih b’sagrifiċċju tal-ħruq” (Ġen 22,2).

L-aċċent ta’ dan il-kmand qiegħed fuq il-kelma waħdieni, (Ġen 22,12. 16). U preċiżament hawn tidher in-nobilta’ totali u l-fidi sħiħa ta’ meta Abraham obda lil Alla mingħajr ebda kondizzjoni. Bir-raġun għalhekk li l-awtur ta’ l-ittra lil Lhud ifaħħar il-fidi ta’ Abraħam: “Kienet il-fidi li ġagħlet lil Abraham jobdi s-sejħa ta’ Alla, meta dan qallu biex imur f’art li kien se jagħtih b’wirt; u telaq bla ma kien jaf fejn kien sejjer: (Ld 11,8). 
Fix-xena tal-magħmudija tal-Mulej u li din hija marbuta mad-definizzjoni “Ħaruf” Ġesù jidher bħala iben “il-maħdub”. Fil-waqt li fi Ġwanni 3,16.18, Ġesù jidher bħala “waħdieni”.Dan kixfu Ġesù fid-djalogu tiegħu ma Nikodemu. “Alla hekk ħabb lid-dinja li bagħat lil Ibnu il-waħdieni”. U f’dan il-kas partikulari Ġesù kien qed jgħid għalih innifsu.

Fil-Haggada tal-Lhud, l-“irbit ta’ Iżakk” ġie mqiegħed f’rapport mal-qaddej t’Alla li j ifdi u ineħħi l-ħtijiet. (Is 53). Kif ukoll mal-vittma ta’ l-Għid, il-Ħaruf. Għalhekk il-Ħaruf t’Alla għandu wkoll rabta u konnotazzjoni ma’ Abraham, u ibnu Iżakk, u mal-Qaddej ta’ Jahweh, “Hu li anqas lil Ibnu stess ma ħafirha, imma tah għalina lkoll” (Rum 8,32). 

Is-sagrifiċċju ta’ Abraham ta’ l-uniku tifel tiegħu, liema wild kien imwiegħed direttament minn Alla, serva ta’ xempju għal dak ta’ Kristu, l-iben il-waħdieni tal-Missier.

Il-Ħaruf ta’ l-Apokalissi.

L-idea ta’ Ġesù Ħaruf t’Alla, għandha bażi wkoll għall-ħaruf ta’ l-Apokalissi u li dan ġie immolat u ssagrifikat għalina (Apk 5,6.12).

(1) “Imbagħad bejn it-tron u l-erba’ Ħlejjaq Ħajjin u f’nofs ix-Xjuħ, rajt li kien hemm Ħaruf, bħallikieku kien maqtul, b’seba’ spirti ta’ Alla mibgħutin fuq l-art kollha” (Apk 5,6). Hawn ukoll il-ħaruf ma huwa ħadd jekk mhux Kristu.

 (2) Jistħoqqlu l-Ħaruf li kien maqtul li jirċievi l-qawwa l-għana u l-għerf s-saħħa u l-ġieħ u l-glorja u t-tifħir” (Apk 5,12). Innota is-seta aġġettivi mogħtija lil dan I l-ħaruf uniku. Mela jistħoqqlu il-milja.

 U l-effett ta’ demm dan il-Ħaruf hija li dawk kollha li jemmnu fih ħaslu u bajdu ħwejjiġhom fid-demm tiegħu. (Apk 7,14). Hawn tidher fl-aqwa tagħha l-fidwa li tiġi mill-mewt redentiva ta’ dan il-Ħaruf. 
Issa fl-Apokalissi il-kelma miktuba għall-Ħaruf mhix amnon, imma arnion, u din miktuba 30 darba fl-Apokalissi. X’inhi d-differenza? Din ta’ l-aħħar arnion hija figura regali, sinonimu mall-Messija, ukoll jekk maqtul, u li jirċievi minn għand Alla ħajja u qawwa Apk 5,12. Dan il-Ħaruf iħaddan il-qawwa salvifika tiegħu. “Għad jagħmlu gwerra lill-Ħaruf,u l-Ħaruf joħroġ rebbieh fuqhom” (Apk 17,7). Huwa kollu veru li ma tissemma ebda kelma dwar il-passjoni u l-mewt espjatriċI, jiġifieri li tifdi tal-ħaruf, pero’ hemm indikazzjonijiet preċIżi u ċari għal dan kollu.

“B’demmek ksibt għal Alla, bnedmin minn kull tribu’ u lsien minn kull poplu u ġens” (Apk 5,9). Dawk li huma salvi fuq il-muntanja Sijon imorru jimxu wara l-ħaruf kulfejn imur hu, Dawn ġew “mifdija minn fost il-bnedmin, l-ewwel frott għal Alla u għall-Ħaruf” (14,4). Għalhekk hawn jidher ċar l-idea tal-ħaruf li jneħħi d-dnubiet tad-dinja. L-idea ta’ espjazzjoni u maħfra immela marbuta mal-Ħaruf tikxef in-nobilta ta’ dan l-annimal imma li jirrappreżenta lil Kristu. Dan il-kliem ta’ fidwa u redenzjoni qalu espliċitament Ġesù stess: “Għalhekk iħobbni l-Missier għax jien nagħti ħajti, biex nerġa neħodha” (Ġw 10,17). Naturalment Ġesù jagħti ħahtu biex jifdi lil dawk kollha li kienu taħt il-jasar tad-dnub ul-mewt. 
Ghalhekk fil-kelma Ħaruf t’Alla hemm dejjem l-idea ta’ Kristu li jbati u dan biex jifdi lil bnedmin. Hu li kien innoċenti. Din il-verita’ titlaq mill-ġrajja ta’ l-Esodu kapitlu 12, fejn sar għal ewwel darba l-Għid tal-Lhud u dan minn Mose’. Hemm riferenza qawwija ħafna għas-sagrifiċċju ta’ Abraham lil Ibnu l-waħdieni Izakk. U fl-aħħar il-ħaruf regali li qiegħed miżmum b’tant għożża fl-Apokalissi. Dan ma huwa ħadd jekk mhux Kristu, li bil-passjoni, mewt u qawmien għaqdu mill-ġdid lil umanita ma’ Ala il-Missier. U la darba dan għamlu Ġesù, mela effett ta’ din il-fidwa kien u jibqa wieħed divin.

